
HBV je širom svijeta poznat kao značajan uzrok morbiditeta i mortaliteta sa oko 350 miliona inficiranih i različitim epidemiološkim karakteristikama infekcije. Prevalenca HBV u razvijenim zemljama je < 1%. Više od 170 miliona ljudi u svijetu imaju hroničnu HCV infekciju, a prevalenca ove bolesti varira od 0,1 do 5% u različitim zemljama. Infekciju HBV klinički određuje detekcija cirkulirajućeg HBsAg u krvi, HCV infekciju nalaz a-HCV At u krvi, infekciju HlV-om nalaz a-HIV At i p24 HIV Ag, a infekciju Luesa nalaz a-TP At. U Bosni i Hercegovini nedostaju epidemiološki podaci o pomenutim infekcijama. Cilj rada bio je utvrditi prevalencu HBsAg. a-HCV At, HIV Ag/At i a-TP At među DDK Tuzlanskog kantona (TK) u toku jednogodišnjeg perioda i procijeniti prevalencu pomenutih infekcija u opštoj populaciji Kantona. Studija je retrospektivna, a obuhvatila je DDK oba spola sa područja TK koji su darivali krv u periodu od 1. januara do 31. decembra 2009. godine. Podatke smo dobili u Protokolima testiranja davalaca krvi Poliklinike za transfuziologiju Univerzitetskog kliničkog centra Tuzla. Analizirali smo 8196 uzoraka krvi od isto toliko DDK dobi 18-65 godina na prisustvo HBsAg, a-HCV At, HIV Ag/At te a-TP At. U radu se koristio ARCHITECT i2000 SYSTEM za testiranje davalaca krvi, a testovi su bili na principu hemiluminiscentne tehnologije za kvalitativno testiranje. Svaki reaktivni uzorak retestirao se istim testom i testom drugog proizvođača. Statistička analiza radila se u programu SPSS 18.0. Epidemiološka analiza učinjena je na bazi podataka Federalnog zavoda za statistiku vezano za zadnju populacionu procjenu TK-a. Dobivena prevalenca je standardizirana s obzirom na spol u populaciji Tuzlanskog kantona, te analizom procjene odnosa prevalence u studijama drugih autora, izračunata je prevalenca u opštoj populaciji Kantona. Od ukupno 8196 uzoraka, 1263(15,4%) je pripadalo ženskim ispitanicima, a 6933(84,6%) ispitanicima muškog spola. Odnos muškaraca i žena iznosio je 5,49: 1. Standardizirana prevalenca HBsAg među DDK iznosila je 0,787% (% 95 CI=0,535-1,038), prevalenca a-HCV iznosila je 0,267% (%95 CI=0,016-0,519), a za HIV Ag/At 0,021% (%95 CI=0,23-0,27), računajući samo sa muškarcima koji su jedino bili pozitivni. Nije postojala razlika u prevalenci HBsAg i a-HCV At među muškarcima i ženama. Procijenjena prevalenca HBsAg i a-HCV At u opštoj populaciji kretala se u rasponu od 1,057 do 1,535% i od 0,29 do 3,315% na osnovu čega zaključujemo da naš Kanton ima nisku HBV i HCV, a među DDK nisku HIV prevalencu. Ključne riječi: prevalenca, Tuzlanski kanton, HBsAg, a-HCV, a-HIV.

